Trefnu Sul yr Adduned
Y Syniad
Wrth i bobl yn yr eglwys ystyried eu cyfrifoldebau mewn perthynas â chynnal cenhadaeth Duw drwy’r eglwys leol, rhaid sianelu eu hymateb i weithredu.  Bydd hyn yn gyfle i wneud ymrwymiad i roi mewn ffordd benodol ac ar adeg benodol.
Y syniad sydd wrth wraidd Sul yr Adduned yw canolbwyntio ar weithred bersonol o ‘addunedu’ neu ‘addo’ i’w chyflawni bob blwyddyn a hynny ar Sul penodol a elwir yn Sul yr Adduned.  (Mae gan rai plwyfi drefn yn barod a elwir yn Sul Diolchgarwch neu Sul Rhodd.  Efallai byddai newid enw neu ailwampio’r drefn yn syniad da yn y plwyfi hynny.)
Cymerir yn ganiataol, a gobeithir bod hynny’n wir, y bydd pawb sy’n derbyn gwahoddiad i addunedu wedi bod yn rhan o’r rhaglen ddysgu sy’n arwain at Sul yr Adduned.  Dylai’r tîm sy’n trefnu anelu at anfon y gwahoddiadau i Sul yr Adduned yn ystod yr wythnosau y bydd y Grwpiau Astudio’r Beibl a Thrafod yn cyfarfod.
Mae’n debyg y bydd yna rai fydd yn gwrthwynebu cwblhau cerdyn addo neu addunedu.  Fodd bynnag, sail ein syniad am Sul yr Adduned yw bod rhoi o’n harian yn rhan o offrymu ein hunain mewn addoliad.  Ni allwn wahanu ein harian o weddill ein gofalon a’n bywydau.  Mae Duw am fod yn Arglwydd ar ein materion ariannol ynghyd â phopeth arall.  Mae addoliad cyhoeddus yn gyd-destun cwbl addas i wneud addunedau o’r fath!

Y Trefniadau
Bythefnos i dair wythnos cyn y gwasanaeth, bydd pawb ar restr aelodaeth yr eglwys (a luniwyd gan Dîm y Rhaglen yn ystod y cyfnod paratoi) yn derbyn llythyr gyda cherdyn addunedu (gweler yr adran Adnoddau am dempled enghreifftiol) i’w gwblhau, a gwahoddiad i wasanaeth lle cânt eu gwahodd i offrymu eu haddunedau.  

Gwahoddir pawb i gwblhau’r cerdyn yn weddigar ym mhreifatrwydd eu cartrefi eu hunain ac i ddod â’r cardiau i’r gwasanaeth ar Sul yr Adduned. Dylid darparu amlen i bobl roi eu ffurflen addunedu ynddo. Os na allant ddod i wasanaeth Sul yr Adduned, cynhwysir manylion ynghylch lle i anfon eu hadduned.

Dylid cysylltu â phob un sydd ar y rhestr aelodaeth ac a gafodd wahoddiad ond na wnaethant ddychwelyd cerdyn.

